
நெய்தற் கன்னி ஒ 51

மன முயற்சி மேற்கொள்ளத் துணிந்தான். வரைவிற்காம் முயற்சிகளோடு விரைவில் வருவேன் என வாக்களித்துச் சென்றான்.

வரைவு முயற்சி மேற்கொண்டு சென்றவன், நாட்கள் பல கழியவும் வந்திலன்; அவன் வருகையை ஒவ்வொரு நாளிலும் எதிர்நோக்கி எதிர்நோக்கி ஏமாந்தாள் அவள். அக் கவலை அவளை அல்லும் பகலும் அலைக் கழித்தது. துயில் மறந்து துயர் உற்றாள். அம் மனநோய் அவள் மேனி நலத்தை அழித்தது. அவள் பொன்னிற மேனி பொலிவு குன்றிற்று. அவள் உடல் மெலிந்தது. கைவளைகள் தாமே கழன்றோடுமளவு தோள்கள் தளர்ந்தன. அவள் அழகழிவும், தோளழிவும் கண்ட ஊரார் அவள் களவொழுக்கத்தை அம்பலப்படுத்தி அலர்சுறிப் பழிக்கத் தலைப்பட்டனர். காதலன் அன்பைப் பெற மாட்டாமை யால் இயல்பாகவே கலங்கியிருந்த அவள் உள்ளம் ஊரார் உரைக்கும் அலர் கேட்டு நளிைமிகக் கலங்கிற்று. அதனால் தன்னை அவ்வாறு வருந்த விடுத்து வராதிருக்கும் காதலன் பால் கடுஞ்சினம் கொண்டாள். ஆனால் அந்நிலையிலும் அவன்மீது வெறுப்புக் கொண்டிலள்; அதற்கு மாறாகக் காதலனைக் காணத் துடித்தன அவள் கண்கள். அவள் நெஞ்சு இரவு பகல் எப்பொழுதும் அவனையே நினைந்து நினைந்து நைந்து உருகிற்று.

ஒரு நாள் மாலை மனையின் முன்புறத்தே வந்து நின்றாள்; எதிரே கருங்கடல் அலை ஒய்ந்து அடங்கிக் காட்சி அளித்தது. கரையைச் சார்ந்திருந்த கானலின்கண் புன்னை மரங்கள் புத்தம் புதிய பூக்களை ஈன்று பொலிவுற்றுத் தோன்றின. கரிய பெரிய கொம்பு களுக்கிடையே பொன்னிறப் பூக்கள் மலர்ந்து மணம் வீசும்

		 இப்பக்கம் கடைசியாக 22 பெப்பிரவரி 2018, 06:11 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

